
Odol-berritzea
AINGIRA ELEKTRIKOAK bere tximista zirriaz huasai
palmondoa, Euterpe oleracea, zirikatu eta dardarizoaz
fruta botarazten dio. Aingirak bapo jango du, baita
digestio lasaia egin harriperen bateko habia gozo-
an. Gero kaketan hor bidaliko ditu frutaren barru-
ko haziak, ibaiaren autopistan barrena batera eta
bestera barreiatuko direnak. Haziok edozein urbaz-
terretan amarralekua topatu eta bertara lotuko dira,
ernatu, itsatsi eta palmondo berriak sortuz. Elkarla-
nean aritzen dira palmondoa eta aingira: ibai ertze-
ko mausar gozo oparoan palmondo berriak jaioko
dira, luberriak kolonizatuz, espeziea zabalduz eta
aingirak fruta erruz izango duen ibaia sustatzen du,
bere ondorengoentzat bazka bermatuz. Hauxe da
landare batzuek bere haziak hedatzeko darabilten
bidea, zookoroa, animaliekin hartu-eman estuan.

Hartze eta emate honek dakarren sakabanake-
tak onura ugari dakarkio landareari. Espezieak

lur sail berriak bereganatzeko aukerarena ageri-
koa da. Amaren gonapetik urruti jaiotako landa-
re gazteek, argia eta elikagaiak bereratzeko, ez
dute amarekin borrokatu beharrik izango. Ama
bereko odolkideak beste ama batekoen aldame-
nean haziz truke genetikoa erraztuko da, eta eto-
rriko diren ondorengo �nahasi� hauekin espeziea
aberastu eta indartu. Truke genetikoa, odola
nahastea, odol-berritzea garrantzitsua da, landa-
reetan nahiz beste edozein bizidunetan. Espezie
baten barrukoen arteko nahasketak, ezaugarri
berriak izango dituzten banakoak ahalbidetuko
ditu, bestelako bizi-baldintzetako toki edo
garaietara igualeko egokituko direnak. Odola
zenbat eta gehiago berritu eta nahasi, orduan eta
kemen handiagoko ondorengoak sortuko dira
eta espeziearen etorkizuna alde ederreko oparoa
izango da.

mandio@zerain.com

Landareei buruzko galderaren bat egin edo gairen bat proposatu nahi badiguzu, bidali mezua
landareak@argia.com helbidera eta orrialde honetan bertan irakurri ahal izango duzu erantzuna.

Babeslea: Endanea Garden Center

Landareak
J a k o b a  E r r e k o n d o

Fruitu arbolekin lanean ari den guztiak inau-
si, kimatu, murriztu, epaitu eta antzeko lane-
tara makurtu aurretik, badu ikasi beharreko
lema bat, guda goiburu bat, egurra eta frui-
tuaren arteko gudarena: egur asko ematen ari
den arbolak ez du fruitu zipitzik emango;
egurra eskas dakarrenak, aldiz, fruitutik latz
ekarriko du. Egur, adar, kimu, altsuma eta
hosto berri emanak sasoia, indarra adieraz-
ten du. Behar baino gehiago inausten den
fruitu arbolak kendutako egur hori berresku-
ratzera joko du lehenik eta inausi, adar berria
eman, inausi, adar berria eman, bide itsuan
sartuko da; fruitua emateko behar den patxa-
datik urrun. Bide itsu horretatik ateratzeko,
guraizeak herdoiltzen utzi eta makurtu adarrak. Beste
adarrak hazten ari diren artean, makurtutakoetatik
izerdia nekezago igaroko da eta fruituak ematera

makurtuko dira. Adarrak makurtzeko sistema... bakoi-
tzaren artea. Sagarrondo hauek Aginagako Mapilen
bizi dira.

Makurtzearen onurak

